Без ахвоты не будзе работы
Сцэнарый тэатральнай пастаноўкі
 (па сюжэце рускай народнай казкі “Рэпка”)
Задачы: 
- фарміраваць устойлівы  інтарэс да тэатральнага мастацтва, як сродка самарэалізацыі,
-развіваць дыялагічнае маўленне на беларускай мове, 
-удасканальваць сцэнічнае майстэрства, 
-выхоўваць пацуццё калектывізму, імкненне працаваць.
Героі:  Рэпка,   Дзед, Бабка, Унучка, Сабачка Жучка, Кошка, Мышка, апавядальнікі. 
(Заслона зачынена. З’яўляецца 1 апавядальнік.)
1 апавядальнік:
Добры дзень, паважаныя госці.
Мы рады сёння Вас тут вітаць!
Вам мы пакажам свае ўменні і яшчэ штосьці,
Таму просім нас  апладысментамі сустракаць.
2 апавядальнік:
У вёсцы адной у доме цагляным
Дзядуля ёсць Мечык, зямельцы адданы.
 (Выходзіць дзед з баянам).
І ёсць у яго Бабка і Кошка, і Ўнучка,
І нават ёсць Мышка з Сабачкаю Жучкай.   
(Героі выходзяць па чарзе.)
І кожны дзянёчак ім добра жывецца,
Бо маюць усё і ўсё ў іх вядзецца.
3 апавядальнік:
Лепшым сябрам служаць спевы.
Іх Дзядуля ладзіць смела!
А як зайграе на баяне,
У плясцы ногі скачуць самі!
(Дзед іграе на баяне польку,  Бабка стукае бразготкай, Унучка, Сабачка, Кошка і Мышка танцуюць польку (2-3 такты) ).
4  апавядальнік:
Не сядзіць наш Дзед на месцы:
Трэба ж кожны дзень усім есці!
І таму ў адну суботу
Дзед прыняўся за работу.
(Адчыняецца заслона. Героі  ідуць на свае месцы, займаюцца сваімі  справамі: бабка- каля печкі вяжа,памешвае качаргой “агонь”у печцы,  унучка – сабой любуецца, сабачка – ля будкі, кошка – спіць на прыпечку, мышка- грызе сыр, укладвае спаць мышаня ).
Дзед:
На роднай зямлі ранняй вясною
Я рэпку пасеяў сваёю рукою.
Яе паліваў, клапаціўся аб ёй.
І вырасла рэпка вялікай такой!
Прыйшоў я аднойчы рэпку капаць,
А рэпка не хоча са мной сябраваць!
Надзьмулася ўся і сідзьма сядзіць. 
Не выцягнуць рэпку! І як тут мне быць?
 (Дэманструе дзеянні па ходу расказвання)
Раз-два, раз-раз,
Рэпку выцягну зара̀з.
(Цягне рэпку).
Ох, без  Бабкі – нікуды!
Бабка, ты жвавей сюды!  

Бабка:

Эх, Дзядуля мой ты мілы,
Што, без Бабкі няма сілы?
Бачыш, вынік тут адзіны:
Без жанчыны – немагчыма!
Добра, я табе дапамагу.
Вось пастаўлю качаргу,
Абыму цябе мацней,
Каб цягнуць было лягчэй.
Ну-ка, Дзедка мой, давай,
Рэпку з градкі даставай!
(Дэманструе дзеянні па ходу расказвання)

Разам:
Раз-два, раз-раз,
Рэпку выцягнем зара̀з.
Бабка:
Штось не цягнецца ў нас рэпка,
Удваіх не зможам, дзедка.
Можа, Унучка хай ідзе,
Не пакіне нас у бядзе?
Дзед:
Унучка, Унучка, йдзі хутчэй,
Справімся з табой спрытней!
 Унучка (разважна):
Хутка, Бабка, хутка, Дзедка,
Будзе выцягнута рэпка.
Можа зладзіцца работа
Без мяне? Без майго пота? 
І чаго вы так спяшаеце?
Можа лепш паразважаеце?
Аб надвор’і,  аб прыродзе,
Аб суседзях і аб модзе…

Бабка:
Няма часу для глупоты,
Бо кіпіць у нас работа.
Унучка:
Зноў, Бабуля, за сваё ты.
Добра, я абую боты,
Закашу вышэй рукавы – 
Пойдзе ў нас работа ўдала!
(Дэманструе дзеянні па ходу расказвання)
Разам:
Раз-два, раз-раз,
Рэпку выцягнем зара̀з.
Унучка:
Ну і цяжка працаваць!
Жучку , можа, нам пазваць?
Жучка, ты дапамагай
Нам  цягнуць наш ураджай.

Жучка:
Я сабачка ўдала̀я,
Працавітая такая.
Увіхаюся ўвесь дзень-
Не ўспявае за мной цень.
Хату добра я вартую,
Кошку даганю любую.
Вам прыйшоў на дапамогу,
Бо ў лапах сілы многа.
Лёгка выцягнем мы рэпку!
Ну, давай каманду, Дзедка!
Разам:
Раз-два, раз- раз,
Рэпку выцягнем зара̀з.
Жучка:
Нешта,  сілы маёй мала.
Праца не ідзе ўдала.
Трэба Кошку нам  пазваць.
До на прыпечку ёй спаць!
(звяртаючыся да Кошкі)
Наша лю́бая ты, кошка,
Выручы з работай трошкі.

Кошка:
Хто мяне збудзіў так рана?
Так салодзенька я спала,
Палажыўшы хвост пад лапкі
І схаваўшы ўсе царапкі.
А  яшчэ сягодня зранку
Я злізала ўсю смятанку.
Мне жывецца проста клас!
Што тут сталася ў вас?

Бабка:
Не выцягваецца ў нас рэпка,
Ты за нас хапайся крэпка!
Кошка:
Працаваць я не магу,
Але вам дапамагу.
Разам:
Раз- два, раз-раз,
Рэпку выцягнем зара̀з.
Кошка:
Не, работа не па мне.
Мышка хай хутчэй ідзе.
(звяртаючыся да Мышкі)
Мышка, Мышка, кінь свой сыр,
Не пачаць без рэпкі пір!
Мышка:
Хоць маленькая я Мышка,
Але маю моцы крышку.
Працаваць заўжды люблю,
Без работы не сяджу.
Разам, дружна і смялей 
Рэпку выцягнуць лягчэй.
Дзед: Ух!
Бабка: Ох!
Унучка: Ах!
Жучка: Гаў!
Кошка:Мяў!
Мышка: Пі-пі!
Разам:
Раз- два, раз-раз,
Рэпку выцягнулі ўра̀з.
(Выцягваюць рэпку. Пляскаюць у далоні.)
Рэпка:
Вось, як лёгка йдзе работа,
Як працуецца з ахвотай.
Калі ўсе за аднаго, -
Выйдзе толк з усяго!
Бабка: 

Праца чалавека корміць,
А лянота толькі шкодзіць.
Калі разам мы працуем,
То ніколі не сумуем.
Ладзіцца работа ўраз,
Калі мір і лад  у нас!
Дзедка:
А цяпер мы можам сесці,
Нашу рэпку разам з’есці.   
(Выносіцца торт у выглядзе рэпкі і дзеліцца паміж гасцямі і ўдзельнікамі.)
